Inligtingstuk vir Sentralisering van Gemeentelike Registers

Teen die einde van verlede jaar is onderneem dat daar teen die middel van Januarie 2009 ’n inligtingstuk gereed sal wees oor hoe gemeentes hulle register-data moet voorberei met die oog op die intrek (las) van die register-data op die sentrale register-databasis.  Sedert die einde van November 2008 - toe die laaste streeksinode die inskakeling van hulle gemeentes by die sentralisering van gemeentelike registers goedgekeur het - was daar nie net ’n lang vakansie nie, maar daar was ook heelwat verwikkelinge ten opsigte van sentralisering.

* Eers het ons weer besin oor die formule vir die berekening van die maandelikse tarief wat gemeentes moet betaal vir die sentrale register-databasis.  Die groepering van gemeentes volgens grootte is hersien en die aantal groepe verdubbel om sodoende die diens meer bekostigbaar te maak. Hiermee het ons die onderneming aan Sinodes om kostes so laag moontlik te hou, gestand gedoen.

* Toe was daar ’n klompie van ons gemeentes wat groot-asseblief gevra het om méér tyd vir die gereedmaak van hulle registers met die oog op sentralisering.

* Daarna het rekenaar-mense gevra dat daar genoeg tyd in die proses ingebou moet word vir die toets van die stelsel, voordat ons almal finaal begin werk aan die sentrale register-databasis. Ons wil nie dieselfde probleme hê as wat die Nasionale Verkeersinligting Stelsel eNaTIS aan die begin gehad het nie!

* Intussen staan die ontwikkeling van die rekenaar tegnologie ook nie stil nie en is daar besluit om verantwoordelik te werk met die kerk se finansies deur seker te maak dat die beste moontlike stelsel - wat die minste probleme sal lewer en die mees ekonomiese is - “aangekoop” word.

Aanpassing van die tydskedule

1. Daar is besluit om die tydskedule vir die sentraliseringproses aan te pas, sodat die inwerkingstelling van die stelsel verskuif na begin November of Desember 2009.
2. Volledige inligting sal teen middel-Maart 2009 gegee word oor wanneer en hoe die registerinligting van elke gemeente klaar ingevoer moet wees in ’n rekenaarprogram; wanneer en hoe gemeentes hulle data per e-pos moet versend; en wanneer die stelsel amptelik in werking gestel sal word (1 November of 1 Desember 2009).

3. Die res van die skedule word tans hersien en omdat gemeentes nie hoef te jaag om alles afgehandel te kry nie, gaan gemeentes intussen rustig voort

* om identiteitsnommers van elke doop- en belydende lidmaat in te samel;

* om geboortedatums van elke doop- en belydende lidmaat te verkry waar dit ontbreek; en

* om seker te maak dat al die huidige lidmate-met-adresse se lidmaatskap sertifikate ontvang het en dat dit aangeteken is, dan sal die res van die proses vir hulle maklik wees.

Vir dié gemeentes wat nog onseker is

1. Die gerekenariseerde, sentrale register databasis met besonderhede van gemeentes se Doop- en Belydende lidmate wat geskep gaan word, is dus ’n gerekenariseerde weergawe van wat op die oomblik in gemeentes se handgeskrewe lidmateregisters geskryf staan.

2. Alle lidmate (ongeag ouderdom) wat tans nog leef én wat steeds in die gemeente is, moet in die gemeente se lidmateregisters vir Doop- en Belydende lidmate ingeskryf wees.  Hulle word op ’n spesifieke wyse op ’n rekenaarprogram ingevoer en daarna na die gerekenariseerde, sentrale lidmaatskap register oorgedra.

3. Lidmate/lidmaat besonderhede van die Doop- én die Belydende lidmate wat oorgedra word, word vir hierdie doel in twee (2) groepe verdeel:

3.1 Groep 1: Lidmate-met-adresse - Dit is al die lidmate wat tans in die gemeente is en bekend is, ongeag wanneer hulle al na die gemeente oorgekom of belydenis van geloof afgelê het.  Iemand wat nou 90 is en in 1945 in die gemeente se registers aangeteken is en nog leef, word almal ingevoer op ’n rekenaarprogram en oorgedra na die gerekenariseerde, sentrale lidmaatskap register.  Van hulle moet die gemeente die korrekte geboortedatum en die identiteitsnommer hê.

3.2 Groep 2: Lidmate-sonder-adresse - Dit is al die lidmate wat nog in die gemeente se lidmateregisters is (“op die boeke is”), maar wat tans nié meer in die gemeente is nie (sterftes, vertrek, kerk-/land verlaat), sonder dat lidmaatskap amptelik oorgeplaas is.  Slegs dié wat vanaf 01.01.1980 in die gemeente se registers opgeneem is en toe die een of ander tyd “verdwyn” het,

word as “lidmate-sonder-adresse” ingevoer/opgeneem.  Van hulle hoef die gemeente nie identiteitsnommers te hê nie.

Voorsiening vir begrotingsjaar 2009/2010

Hierdie is die groeperings van gemeentes met die voorlopige maandelikse tariewe:

	Gemeentes
	Belydende lidmate
	of
	Belydende en dooplidmate
	Tariewe per maand

	Mikro
	1 - 200
	of
	1 - 300
	R20

	Klein
	201 - 500
	of
	301 - 750
	R35

	Middelslag
	501 - 800
	of
	751 - 1,100
	R50

	Medium Groot
	801 - 1,100
	of
	1,101 - 1,500
	R80

	Groot
	1,101 - 1,400
	of
	1,501 - 3,000
	R100

	Groter
	1,401 - 1,800
	of
	3,001 - 5,000
	R125

	Makro-1
	1,801 - 3,000
	of
	5,001 - 8,000
	R150

	Makro-2
	meer as 3,000
	of
	meer as 8,000
	R167


Aangesien die stelsel DV teen November/Desember 2009 in werking gestel gaan word, moet gemeentes reeds in die 2009/2010 begroting genoegsaam voorsiening maak vir die tarief vir die aantal maande en vir die kostes wat op hulle betrekking het.

